
ABSTRAK 

 

Bengkel dan makmal yang dilengkapi dengan peralatan serta mesin berbahaya adalah merupakan ruang 

kerja yang mempunyai risiko kemalangan yang tinggi. Bagi mengingatkan pengguna dengan peraturan 

serta cara kerja yang selamat di bengkel dan makmal, poster-poster peringatan dan peraturan berbentuk 

konvensional ditampal pada ruang tertentu bengkel dan makmal. Walau bagaimana pun, paparan poster 

konvenstional sedia ada ini masih lemah dalam menyampaikan mesej pesanannya kepada pengguna. 

Kesannya, kadar kemalangan semasa pengendalian kerja-kerja bengkel masih berada di tahap yang 

membimbangkan kerana pengguna masih belum sedar malah sentiasa terlupa dengan peraturan yang 

telah digariskan. Oleh itu, pendekatan baharu perlu dikenalpasti bagi mengurangkan kadar kemalangan 

di bengkel dan makmal. Reka bentuk poster peringatan seharusnya perlu dikaji dan ditambah baik agar 

kemalangan dalam kalangan pengguna bengkel dan makmal dapat dikurangkan. Visual positif seperti 

reka bentuk emoji senyum berupaya memujuk dan memberi kesan simulasi seronok apabila pengguna 

melihat paparan poster kesedaran keselamatan di bengkel. Pendekatan sebegini dijangka berpotensi 

membantu pengguna untuk mudah memahami, lebih peka dan tertarik untuk lebih kerap membaca isi 

kandungan poster berulang kali tanpa rasa jemu. 

 

Kata Kunci: Emosi, emoji, poster  

1. PENGENALAN 

Bengkel kejuruteraan merupakan antara tempat yang berbahaya di institut pengajian kerana 

mempunyai rekod kemalangan yang tinggi dan memerlukan penekanan kepada aspek 

keselamatan (Misnan et al., 2011). Kesedaran mengenai keselamatan di bengkel tidak hanya 

tertumpu kepada individu sahaja malah ia turut melibatkan penggunaan peralatan, penggunaan 

mesin, persekitaran serta keselamatan individu lain yang turut berada di bengkel (Jamaludin, 

2001). Kebanyakan kes kemalangan juga berpunca daripada sistem urusan keselamatan yang 

tidak berkesan dalam ruang kerja Selain itu, faktor kecuaian dan kelalaian turut menyumbang 

kepada penyebab berlakunya kemalangan di dalam bengkel (Jamaludin, 2001). Oleh itu, perlu 

suatu pendekatan yang lebih mesra dalam mengekang peningkatan kadar kemalangan di dalam 

makmal dan bengkel kerja samada di peringkat sekolah, institut dan juga industri. 

Penambahan visual dalam poster kesedaran ternyata membantu dalam menyampaikan mesej 

kepada pembaca, ini dibuktikan dalam kajian yang telah dijalankan oleh Noorlida dan Ahmad 

Zamzuri (2021) di mana poster kesedaran keselamatan yang digabungkan dengan emoji 

memberikan kesan emosi positif yang signifikan berbanding poster kesedaran dengan teks 

semata-mata. Penggunaan emoji tidak hanya terhad dalam komunikasi teks sahaja, malah ia 

turut digunakan sebagai komponen sokongan untuk digabungkan dengan iklan kesedaran bagi 

menyampaikan mesej kepada masyarakat. Emoji yang digunakan berupaya memberi kesan 

positif dari segi emosi serta memujuk individu (Privitera et al., 2014). Emoji berperanan untuk 

mewakili ekspresi wajah tertentu secara lebih terperinci dalam komunikasi tidak bersemuka, 

contohnya seperti senyum, marah, gembira dan sebagainya (Walther & D’Addario, 2001). Ini 

kerana, tujuan utama emoji dibangunkan adalah untuk menambah baik komunikasi teks yang 

tidak berupaya menggambarkan ekspresi emosi (Golden, 2015). Emoji mampu menjelaskan 

dan memperbaiki kefahaman maksud sesebuah mesej teks dan mengelakkan salah faham dalam 

komunikasi tidak bersemuka (Tigwell & Flatla, 2016; Walter & D’Addario, 2001).  

2. METODOLOGI 

Susun atur dan kandungan yang terdapat pada poster serta papan tanda peringatan sedia ada di 

bengkel dan makmal dikaji. Perbandingan juga dibuat di antara paparan sedia ada ini dengan 

poster yang mempunyai susun atur reka bentuk terbaik. Berdasarkan kajian literatur, idea-idea 

baru susun atur reka bentuk poster kesedaran keselamatan dibangunkan. Pakar rujuk dari 

bidang yang berkaitan juga dirujuk bagi menilai dan memberi maklum balas dalam proses 

penambahbaikan penghasilan susun atur reka bentuk poster. Setelah itu, ia dicetak dengan saiz 

A1, ditampal di dinding ruang kerja dan dinilai oleh pengguna-pengguna yang mengendalikan 

kerja-kerja makmal dan bengkel samada memberi kesan atau tidak terhadap tahap kesedaran 

mereka. Setelah itu, penambahbaikan di peringkat seterusnya dijalankan bagi mendapatkan 

susun atur terbaik poster kesedaran keselamatan. 

3. DAPATAN KAJIAN 

Reka bentuk poster ini dijangka akan meningkatkan tahap kesedaran keselamatan pengguna di 

dalam makmal dan bengkel. Penggunaan poster kesedaran keselamatan ini juga berpotensi 

menjadikan pengguna lebih berwaspada dan peka dengan tahap keselamatan mereka semasa 

mengendalikan kerja-kerja di makmal dan bengkel. Malah, penggunaan poster dengan 

gabungan emoji positif dijangka dapat memujuk dan meningkatkan kesan emosi positif 

pengguna. Di samping itu, kefahaman pengguna terhadap peraturan-peraturan makmal juga 

dapat ditingkatkan. 

4. KESIMPULAN 

Penghasilan susun atur reka bentuk poster kesedaran keselamatan yang tepat adalah penting 

dalam memudahkan penyampaian mesej yang jelas kepada pengguna. Penambahbaikan baharu 

seperti gabungan emoji positif pada paparan poster juga telah terbukti memberi kesan dalam 

meningkatkan kefahaman pengguna. Oleh itu, kedua-dua aspek susun atur dan visual seperti 

ini adalah amat perlu dikaji, diteliti dan dihasilkan prototaipnya kerana kaedah dan pendekatan 

seperti ini ternyata mudah, murah dan memberi kesan terhadap kesan emosi pengguna. 

